
SO‘ZBOSHI
Aziz o’quvchi! Siz ushbu darslik orqali tasviriy san’at fanining tarixi va uning asoslari 

haqida tushunchaga ega bo'lasiz. Fanning yanada qiziqarli va zamonaviy turlari, janri, 
turli xii yo’nalishlari haqida bilib olasiz, amaliy mashg ulot darslarida tasvir ishlashning turli 
xil usul hamda texnikalarini o’rganib borasiz.

Darslikdan siz, amaliy va badiiy bezak san’ati haqida bilimlarga ega bo’lish bilan 
birga turli xil shriftlar, grafika san’ati hamda kompozitsiyaga doir ma’lumotlarga ham ega 
bo’lasiz. Amaliy bezak san’atida naqqoshlik san’ati va shu san’at ustalari haqida bilib 
olasiz. Kompyuter grafikasi Sketchbook dasturida tasvir ishlash mavzulari yuzasidan 
bilim, ko’nikma va malakalaringiz shakllanadi.

Darslik badiiy estetik didingizni shakllantiradi, ijodiy tafakkuringizni oshiradi, kreativ 
fikrlash va innovatsion rejalar tuzishga o’rgatadi hamda turli kasb-hunar egallashingizga 
yordam beradi.

“Tasviriy san’at” darsligini o’zlashtirish va mustaqil ijod yo’lida muvaffaqiyatlar tilaymiz!

“MENING YURTIM” MAVZUSIDA BADIIY SHRIFTLAR 
ASOSIDA KOMPOZITSIYA ISHLASH

Tasviriy san’at fanida grafikaning badiiy bezak turi alohida o'rinni egallaydi. Grafika 
turlarining asosiy elementi harflar - shriftlar hisoblanadi. Harflar badiiy, me’yoriy, yozma, 
bosma, soyali kabi turlari bilan grafik kompozitsiyalarda keng qo'llaniladi. Harflarning 
chiroyli va qiziqarli shriftlarda yozilishini eramizdan avvalgi va bizgacha yetib kelgan 
qadimiy kitoblarda ko rishimiz mumkin.

Kitobni bezash va unga chiroyli yozish uslubi dunyoning barcha xalqlari madaniyatida 
o'ziga xos uslubda amalga oshirilgan.

Bugungi kunga kelib, kitob grafikasi asosida plakat, e’lon, afishalar, devoriy ko rgazma 
va gazetalar, tabriknoma, taklifnomalar hamda grafikaning zamonaviy turlari bo'lgan 
tashrif qog'ozi, reklama qog'ozlar, flayerlarni ishlab chiqarish rivojlanib kelmoqda.

Shrift - nemischa so‘z bo‘lib, “schrift, schreiben” - “yozish” degan ma’noni bildiradi.
Badiiy shriftlarni kompozitsiya asosida turli ko'rinishda va turli usullarda yozish 

mumkin. Shriftlar og'ma, to‘g‘ri, soyali, hajmli, 3D va shu kabi turli ko'rinishda yozilgan 
bo'lishi mumkin.

Matbuot va ommaviy axborot vositalarining barcha yo'nalishlarida badiiy shriftlarning 
turli xil ko'rinishlaridan foydalaniladi.

Hozirgi kunda butun dunyoda harflarga badiiy bezak berishning kalligrafiya, lettering 
usuli juda ko‘p qo'llaniladi.

Lettering - inglizcha “letter” so'zidan olingan bo‘lib, “had”, “belgi” degan ma’nolarni 
anglatadi. Letteringda harflar badiiy shriftlarga aylantirib yoziladi. Bunda harflarning 
bezagini istalgan ko'rinishda yaratish mumkin.

Ta’lim jarayonida badiiy bezak san’ati asosida taklifnoma, tashrif qog'ozi, tabriknoma, 
emblemalar kompozitsiyasi va devoriy gazeta, bolalar uchun turli badiiy asarlar, ertak 
kitoblarni yaratishda ham bezak elementi sifatida shriftlardan foydalaniladi. Demak, 
shriftlarning to‘g‘ri tanlanishi tabriknoma, taklifnoma va tashrif qog'ozining ko'rinishi 
qiziqarli va chiroyli chiqishiga yordam beradi.

0‘quv mashg‘ulotlarida shriftlar yozish uchun maxsus asbob - moslamalar 
bo'lishi shart emas, flomaster, rangli ruchka, rangli qalam va bo'yoqlardan foydalanib, 
kompozitsiya yaratish mumkin.

Harflarni 3D ko‘rinishida yozish hajmli shriftlarning ko'rinishiga yanada qiziqarliroq tus 
beradi. Tasvirning badiiy bezagida matn mavzusi yaxlit ajratib beriladi.

